
МАЦЄЙ БАНДУР єст скандинавістом і языкознавцьом. Працує в Інституті Славі-
стыкы Польской Академіі Наук. Занимат ся тепер досліджынями над новыма 
хоснувателями меншыновых языків. Скінчыл студия на напрямі скандинавістыка 
на Ґданьскым Університеті, студиювал языкознавство на Лейденьскым Універ-
ситеті. Спілпрацувал з Варшавскым Університетом і Університетом Хоккайдо. 
Тлумач на кашебскій язык і учытель того языка. Як журналіста спілпрацувал  
з Радийом Ґданьск, был тіж головным редактором інтернетового порталю 
«SKRA».

МИХАЛ БІЛЕВИЧ єст социяльным і політычным психолоґом. Працує на Выділі 
Психолоґіі Варшавсого Університету, де єст кєрівником Центра Досліджынь над 
Упереджынями. Специялізує ся в проблематыці психолоґіі меджегруповых од-
носин і психолоґіі поєднаня. Занимат ся тепер головно досліджынями, што ся 
односят до языка ненависти, колектывной памяти на поконфліктовых обшырях 
і ролі почутя особистой контролі в социяльным фунґуваню чловека. Был віце-
презесом Польского Стоваришыня Социяльной Психолоґіі і Комітету Психолоґіі 
Польской Академіі Наук, был членом кєрівництва International Society of Political 
Psychology. Єст ведучым Проґрамовой Рады фундациі Форум Диялоґу. В 2021 р. 
был лавреатом нагороды ім. Невітта Сенфорда за досліджыня з обшыри психо-
лоґіі політыкы.

БАРТЛОМЄЙ ВАНОТ єст Шлезаком, скінчыл Інститут Філософіі Шлезского 
Університету. Працує як коректор, пише і тлумачыт на шлезскій язык поезию, 

1 В тій секциі представляме профілі авторів в азбучным порядку. Порядок авторів на контрнаго-
ловковій стороні публикациі оддзеркалят іх пропорціональный вклад в опрацуваня і прирыхтуваня 
головных розділів і тематычных капсул публикациі.

фасцинує ся інчыма славяньскыма языками, в тым меншыновыма. Такой од 
дітины заанґажуваный єст в шлезскій актывізм, єст основательом колектыву 
Uotwarty Ślůnsk промуючого ідею толеранциі і ріжнородности. Єст спілорґані-
затором першых в істориі науковых конференций і передвыборчых дебат по 
шлезскы. Трираз переміг в Диктанді Шлезского Языка, єст лавреатом конкурсу 
Блоґ Рока 2009.

МИХАЛ ВЫПЫХ єст докторантом в Центрі Досліджынь над Упереджынями 
на Выділі Психолоґіі Варшавского Університету. Скінчыл студия з психолоґіі  
і філософіі на Варшавскым Університеті. Занимат ся досліджынями в обшырях 
психолоґіі меджегруповых односин, языка і емоций. В головній мірі досліджат 
ефекты контакту з языком ненависти так для меншыновых, як і векшыновых 
груп. Занимат ся тіж досліджаньом ролі погорды і злорадства в меджегруповых 
односинах і ефектами опікы і страху о свою групу на заанґажуваня для свойой 
групы і меджегруповы поставы.

ШЫМОН ҐРУДА єст філолоґом і культурознавцьом. Працує в Центрі Заанґа-
жуваных Досліджынь над Культуровым Тырваньом на Выділі «Artes Liberales» 
Варшавского Університету. Занимат ся проблематыком языкового і культурово-
го контакту в колоніяльным і сучасным Мексику. В 2018 р. оборонил з выріж-
ніньом докторску працу пн. Language and Culture Contact Phenomena in the Ayer  
Vocabulario Trilingüe писану в cotutelle медже Выділом «Artes Liberales» Варшавско-
го Університету і Філолоґічным Выділом Севільского Університету; перше скін-
чыл польску філолоґію (літературознавчо-языкознавча специялізация) на Выділі 
Польоністыкы Варшавского Університету.

ОЛЕНА ДУЦЬ-ФАЙФЕР, др габ., проф. ЯУ, єст літературознавчыньом, лем-
кознавчыньом, історичком штукы, редакторком і поетком. Має функцию кєрів-
ничкы Катедры Росийского Літературознавства в Інституті Східньославяньской 
Філолоґіі Ягайлоньского Університету. Была основательком специялізациі ро-
сийска філолоґія з русиньско-лемківскым языком на Педаґоґічным Університеті  
в Кракові, де выкладала лемкіскій язык, культуру і літературу. В роках 2005–
2014 репрезентувала Лемків в Спільній Комісиі Уряду і Національных і Етнічных 
Меншын. Єй науковы заінтересуваня то: література а етнічніст, література етніч-
ных меншын, меншыновы дискурсы, меджекультуровы реляциі, антрополоґія 
літературы, ревіталізация загороженых языків і культур.

РАФАЛ ЖЕПКА єст Шлезаком, Катовичанином, актывістом і аніматором куль-
туры, од 2014 р. постійно заанґажуваный єст в діяня, што мают на ціли охорону 
шлезской достоменности і єй правне узнаня Польском Республиком. Єст спілос-

новательом і віцепрезесом Демократычной Уніі Шлезскых Реґіоналістів – стова-
ришыня орґанізуючого шторічне Диктандо Шлезского Языка і одповідального 
за введіня занять з реґіональной едукациі в рыбницкых школах. Єст спілосно-
вательом колектыву Uotwarty Ślůnsk, промуючого інклюзивный образ Шлеска  
і підтримуючого еколоґічны темы і прав осіб ЛҐБТ. Єст спілініциятором першой 
в повоєнній істориі Шлеска самоурядовой передвыборчой дебаты в цілости  
в шлезскым языку. Од 2019 р. занимат ся моніторуваньом проявів дискримінациі 
Шлезаків в публичным просторі. Професийні занимат ся рекрутацийом і розвит-
ком особистой кариєры.

КАТАЖЫНА ЗАЛЕСКА єст культуровом антроположком. Скінчыла студия на 
напрямі етнолоґія і культурова антрополоґія на Ягайлоньскым Університеті  
і подипломовы студия на напрямі педаґоґічне прирыхтуваня в Гуманістычно- 
-Економічной Академіі в Лодзи. Працує як учытелька анґлицкого языка в ос-
новній школі в Кракові. Занимат ся популяризацийом культуровой антрополоґіі 
серед діти і молодежы. Од 2012 р. як волонтерка бере участ в проєктах для 
ревіталізациі вілямівского языка орґанізуваных Стоваришыньом «Вілямівяне».

ТИМОТЕУШ КРУЛЬ єст Вілямівянином, етнолоґом, абсольвентом маґістер-
скых студий на Выділі «Artes Liberales» Варшавского Університету, докторантом 
в Інституті Славістыкы Польской Академіі Наук, актывістом для ревіталізациі 
вілямівского языка, дослідником культуры і істориі Вілямовиц і членом Стова-
ришыня «Вілямівяне». Спілпрацує з Центром Заанґажуваных Досліджынь над 
Культуровым Тырваньом. На Выділі «Artes Liberales» веде занятя присвячены 
Вілямовицям, в тым вчыт вілямівского языка.

ЮСТИНА МАЄРСКА-ШНАЙДЕР єст вілямівском діячком, культуровом акты-
вістком і ведучом Стоваришыня «Вілямівяне». Скінчыла етнолоґію і культуро-
ву антрополоґію і заряджаня культуром на Ягайлоньскым Університеті. Кінчыт 
докторантскы студия на Выділі «Artes Liberales» Варшавского Університету.  
Єй праца присвячена єст досліджыням влияня культуровой ревіталізациі на до-
бростан Вілямівян.

НАТАЛИЯ МАЛЕЦКА-НОВАК єст лемківском актывістком. Скінчыла Медже-
выділову Школу Біомедичной Інжынєриі на Науково-Технічным Університеті  
в Кракові і едиторство на Выділі Польоністыкы на Ягайлоньскым Університеті. 
Од 2014 р. звязана єст зо Стоваришыньом «Руска Бурса» в Ґорлицях, од 2020  
в функциі ведучой заряду. Спілтворит русиньскы медия, предо вшыткым  
ЛЕМ.фм – перше лемківскє радийо і інформацийный порталь www.lem.fm, пу-
бликує тіж м.ін. в ґазеті «Бесіда» ци «НН ІнфоРусин». Єст членкыньом редакциі 
контекстового словника лемківского языка.

ЙОАННА МАРИНЯК працує в Центрі Заанґажуваных Досліджынь над Культу-
ровым Тырваньом на Выділі «Artes Liberales» Варшавского Університету. Занимат 
ся тематыком ревіталізациі меншыновых языків в Польщы і за границьом. 

АННА МАСЛЯНА єст абсольвентком докторантскых студий на Філолоґічным 
Выділі Ягайлоньского Університету, лемкознавчынчом і дослідничком лемків-
ского языка. Працує як редакторка лемківского радия ЛЕМ.фм і його інформа-
цийного порталю, а тіж як тлумачка, коректорка, редакторка і авторка лемківско-
язычных публикаций. Спілпрацує з лемківскыма і меншыновыма орґанізациями 
в Польщы і за границьом, дослідничыма осередками, што заниамют ся мен-
шыновом проблематыком (м.ін. з Центром Заанґажуваных Досліджынь над 
Культуровым Тырваньом на Выділі «Artes Liberales» Варшавского Університету) 
і Центральном Еґзамінацийном Комісийом.

МАРИЯ МІРУЦКА єст докторантком в Центрі Досліджынь над Упереджынями 
на Выділі Психолоґіі Варшавсого Університету. В своій науковій роботі занимат 
ся реляциями люди з іх місцьом прожываня, што основаны на емоцийным при-
вязаню і постеріганю місця як власности. Досліджат і влияня тых реляций на 
поставы взглядом іміґрантів.

ЮСТИНА ОЛЬКО єст історичком, соціолінґвістком і етноложком. Працує на 
Выділі «Artes Liberales» Варшавского Університету, де веде Центр Заанґажува-
ных Досліджынь над Культуровым Тырваньом. Занимат ся досліджаньом істо-
риі, культуры і языка Індиян Науа, проблематыком меншыновых языків, языко-
во-культуровом ріжнородністю, травматызацийом і аґентывністю корінных груп, 
а тіж вельоязычністю. Єст заанґажувана в ревіталізацию загороженых языків 
етнічных меншын. Двараз отримала ґрант Европейской Рады дс. Науковых До-
сліджынь. В 2020 остала лавреатком конкурсу Falling Walls в катеґориі гумані-
стычных і социяльных наук за «буріня мурів медже академійом і локальныма 
соспільностями для языковой ріжнородности». В 2013 р. была одзначена Ка-
валерскым Крестом Ордену Одроджыня Польщы і отримала Burgen Fellowship 
Academia Europaea.

МАҐДАЛЕНА СКРОДЗКА єст абсольвентком Выділу Психолоґіі Варшавского 
Університету. Званя доктора отримала на основі досліджынь односячых ся до 
психосоцияльных консеквенций і модераторів історичной травмы. Інтересує ся 
проблематыком социяльной достоменности в процесі травматызациі выходя-
чой з приналежности групы, способів постеріганя віктимізациі групы і психосо-
цияльных трудности, з якыма міряют ся меншыновы і іміґрантскы групы. Акту-
ально працує на Лімерикскым Університеті.

БАРТЛОМЄЙ ХРОМІК походит з Кентів. Єст адюнктом на Выділі «Artes Liberales» 
Варшавского Університету і працує в Центрі Заанґажуваных Досліджынь над 
Культуровым Тырваньом. Єст абсольвентом Інституту Етнолоґіі і Культуровой 
Антрополоґіі Варшавского Університету і Варшавской Школы Економікы на на-
прямі кількістны методы в економіі і інформацийны системы. Занимат ся до-
сліджынями і ревіталізацийом вілямівского языка. Од парунадцетьох років веде 
тереновы досліджыня в украіньскых Карпатах.

АРТУР ЯБЛОНЬСКІЙ єст кашебскым актывістом, самоурядовцьом, жур-
налістом, писменником, учытельом, бадачом языка і достоменности Кашебів. 
Єст спілосновательом Радия Кашебе і основательом приватной двоязычной 
основной школы Naja Szkòła. Скінчыл історию на Ґданьскым Універистеті, док-
торизувал ся з языкознавства на Шлезскым Університеті. Працує як асистент на 
Выділі «Artes Liberales» Варшавского Університету.

